PLENO DO DÍA 8 DE NOVEMBRO DE 2006
Interpelación, do G. P. Popular de Galicia, por iniciativa de D. José Antonio Orza Fernández, sobre as razóns da non remisión á Comisión de Economía, Facenda e Orzamentos do Plan de reequilibrio territorial no prazo establecido na Lei orzamentaria, a situación na que se atopa a súa elaboración e as previsións ao respecto
Polo Grupo Parlamentario Socialistas de Galicia ten a palabra o señor Fernández Leiceaga.

O señor FERNÁNDEZ LEICEAGA: Boas tardes de novo, señores deputados. 

A verdade é que se poden dicir algunhas cousas á pregunta do señor Sueiro. ¿Que fixemos en 16 anos de oposición? Bueno, a verdade que o que fixemos foi sinalar que existía un problema, o problema dos equilibrios territoriais en Galicia, e vostedes miraron para outro lado; sinalar que a política da Xunta de Galicia ignoraba esta cuestión, e vostedes miraron para outro lado; ofrecer un compromiso político, e vostedes ollaron para outro lado. Iso foi o que fixemos en 16 anos de oposición, o que pasa é que o Goberno estaba dese lado, en ese momento o Goberno  e as responsabilidades estaban dese lado. Agora, está ben que veña unha derrota electoral para que, en fin, se abran as mentes á realidade e hoxe poidamos todos recoñecer que estamos diante dun problema, e que estamos diante dun problema grave. Benvidos sexan a este recoñecemento, eu creo que é un avance substancial. Porque, sen dubda, recoñecer que existe unha crecente polarización da actividade económica e da poboación nunhas poucas comarcas do tercio occidental de Galicia, as comarcas que podemos chamar globalmente do eixo atlántico, é algo que non merece... non ten demasiado mérito, non merece moitos cualificativos, pero benvido sexa. O certo é que, ademais, estas disparidades tenden a reforzarse co paso do tempo.

Os datos indican que, por exemplo, en 1960 as montañas orientais tiñan unha densidade de poboación un pouco por debaixo de 30 habitantes por quilómetro cadrado, nas rías baixas, en cambio, había máis de 340. Vinte anos despois, no ano 1981, estamos en 15 habitantes por quilómetro cadrado –é dicir, a poboación se reduciu á metade– e nas rías baixas en 525. E hoxe estamos nunhas disparidades aínda moito maiores. Sen dúbida, isto ben de lonxe, non é un tema actual, recente, pero que está alcanzando unhas proporcións, unhas gravidades, nos últimos tempos que merecen unha actuación decidida.

Nos últimos dezaseis anos..., perdón, vinte e cinco anos –vamos a evitar dezaseis, vamos falar dos últimos vinte e cinco anos–, nos últimos vinte e cinco anos hai 20 comarcas en Galicia que perden máis do 30% da súa poboación: Ancares, cerca do 50%; A Fonsagrada, máis do 50%; a comarca da Terra de Trives, o 52%; Terra de Caldelas, case o 60% da poboación nestes vinte e cinco anos. Pero existen moitas outras: a Baixa Limia, por encima do 50%. Pero tamén, por exemplo, na provincia da Coruña: a comarca de Muros ou, máis próxima a aquí, a comarca da Barcala, que perde máis do 30% da poboación; ou A Paradanta, ou a Terra de Montes, en Pontevedra. É dicir, non estamos diante dun problema que é exclusivo das provincias orientais, que ten unha plasmación xeográfica moito máis diversa. E, ademais, nos últimos quince anos incluso este ritmo se agudiza un pouquiño máis; sen dúbida isto significa en termos demográficos un seísmo dunha enorme magnitude, na escala... non sei, 8 en Richter, ou de calquera escala que digamos, en fin, no último nivel da escala. Porque, claro, esto ten unhas consecuencias dramáticas en termos demográficos, porque o que fai é elevar moitísimo a idade media da poboación, elevar moitísimo a proporción que representan os maiores de 65 anos sobre o total; facer que todos os anos exista, en termos de movemento natural de poboación, unha perda irreemprazable de poboación, que sigue, que continúa, neste último ano. Unha comarca calquera: Ancares: as defuncións superan aos nacementos en máis de 250, o cal quere dicir que en vinte anos Ancares volverá a perder a metade da súa poboación, por exemplo. Pero que tamén ten en termos económicos unhas consecuencias dramáticas. Sen dubida ningunha, alí onde cada ano hai perda de poboación porque hai emigración e porque hai máis defuncións que nacementos o mercado se reduce. Non hai ninguén que teña unhas expectativas boas de inversión nestas condicións, non hai aforro, hai descapitalización en termos de capital humano, hai dificultades para que os concellos poidan levar a cabo os seus servizos xustamente porque a súa base fiscal se vai facendo cada vez máis exigua.

Esta é a paisaxe mesma do despoboamento, e isto o está sufrindo unha parte moi importante do territorio de Galicia. En termos poboacionais, moito máis pequeno que antes; pero en termos territoriais, moi importante. ¿Quen vai a inverter se o mercado se reduce cada vez máis? ¿Quen vai decidir vivir nun lugar onde os habitantes orixinarios marchan e os que quedan non teñen fortaleza suficiente para soster os servizos públicos? Isto é un gravísimo problema que, ademais, as proxeccións que existen cara ao futuro nos indican que ou lle poñemos remedio ou, se non, vamos asistir a un serio agravamento destas circunstancias.

A verdade é que non se pode dicir que o Partido Popular sexa responsable desto; eu mesmo utilicei datos, conscientemente, que veñen desde 1960, e poderíamos ir incluso un pouco máis atrás. Isto é así, é dicir, non é un problema que naza coa responsabilidade do Partido Popular. Non, e ademais en moitos países europeos estes procesos demográficos se dan con maior ou menor intensidade acompañando a modernización económica. O problema é que en Galicia isto ten unhas características propias, específicas, moi particulares. En primeiro lugar, que se dá nun contexto global de escaso crecemento da poboación total. Hai un multiplicador, digamos, ligado á transición demográfica cuns niveis moi baixos, primeira característica. En segundo lugar, ¡home!, isto se dá ao mesmo tempo en que, digamos, se produce un menor crecemento diferencial da economía galega en relación coa española tamén en termos históricos. Por tanto, se produce nun contexto de escasa converxencia.

Sería máis aceptable que houbera unha agudización dos desequilibrios internos se simultanemanete puidéramos converxer en termos globais económicos con España e con Europa, pero isto non se produce tampouco; é dicir, nin sequera hai esta ventaxa en termos de crecimento económico global. E sobre todo, para falar dos últimos vinte e cinco anos en que dispoñemos dun Estatuto de autonomía poderoso e en que unha boa parte deles foron protagonizados polo Grupo Popular, prodúcese cunhas políticas que fan moi pouco, apenas fan nada, para corrixir, atenuar, alixeirar as condicións en que este fenómeno se produce; en termos de política de modernización do sector agrario, por exemplo, pero tamén en termos de política de diversificación das actividades do medio rural ou de accesibilidade. 

Seguen existindo, con datos do ano 2001, aínda unha proporción relevante de núcleos de poboación da provincia de Ourense nas que a dotación de enerxía eléctrica, o subministro de enerxía eléctrica, ten unhas condicións moi malas sendo como é Ourense unha das primeiras provincias de produción de enerxía eléctrica en España. Isto sigue existindo á altura do ano 2001, por non falar doutros elementos de carácter económico ou de carácter social que podíamos citar tamén.

Esta é a realidade. Entón, fronte a isto –para ir rematando–, fronte a isto, ¿que é o que propón o novo Goberno? Bueno, primeiro encarar o problema. Manifesta un compromiso político con este tema que é a continuación razoable e lóxica das promesas previas, do comportamento previo, na oposición, facendo un plan para o ano 2006, un plan rótula, un ano rótula, continuando ese plan para o ano 2007 cun incremento substancial da súa dotación económica e, sobre todo, propondo incluír no marco estratéxico de converxencia con Europa do período 2007-2013, como un eixo de traballo, a corrección dos desequilibrios territoriais.

Isto é moi importante, primeiro, porque é unha garantía de pervivencia destas políticas ao longo do tempo, é unha garantía, ademais, de que vai existir unha dotación específica para estas políticas con un plan de carácter plurianual; e, segundo, porque manifesta un compromiso do conxunto do Goberno a través dun plan de carácter transversal como é o propio Mecega.

Eu estou seguro que desde a Cámara todos os grupos seremos capaces de manifestar non só a nosa preocupación en relación con este tema, senón, ademais, de apoiar aquelas políticas que poden contribuír a reducir os desequilibrios territoriais. Rematando xa moi brevemente: políticas, en primeiro lugar, de accesibilidade moi importantes. Isto é unha condición previa sen a cal todas as demais non teñen ningún sentido. Eu, por exemplo, creo que é unha moi boa noticia para os habitantes da zona de montaña que se acometa con decisión a estrada que desde Pedrafita vai levar a Quiroga atravesando zonas de montaña da provincia de Lugo, moi boa noticia. 

En segundo lugar, unha política de dotación de equipamentos públicos, en parte responsabilidade da Xunta de Galicia e en parte tamén dos concellos. Nós propomos no Estatuto que exista un fondo galego de cooperación específico para os concellos con máis problemas, xustamente para meter tamén no Estatuto o reequilibrio territorial. 

E, en terceiro lugar, unha política para o medio rural que sirva para modernizalo, para facer un medio rural diversificado e sostible.

Nada máis e moitas gracias
